
Inatsisartuni partiit tamalaat akornanni ukiuni tulliuttuni inuussutissarsiornermi periusissat 

pillugit isumaqatigiissusiortoqarsinnaanera pillugu apeqquteqaat tunngavigalugu 

oqallinnissamut siunnersuut. 

(Inatsisartunut ilaasortaq Sara Olsvig, Inuit Ataqatigiit) 

 

Siullermik Inatsisartunut ilaasortaq Sara Olsvig, Inuit Ataqatigiit apeqquteqaat aallaavigalugu 

soqutiginartumut oqalllisissiaqarninnut qujanaq, imatullu ATASSUT-miit oqaaseqarfigissavarput. 

 

Siunnersuuteqartoq aningaasarsiornikkut killiffitta toqqissisimanannginneranik oqariartuuteqarnera 

paasisinnaalluarparput. Qassinimmita pisuussutitta uumassusillit uumaatsullu pillugit, oqaluinnarata 

nunatta aningaasarsiorneranut suliffissanillu ataavartunik pilersitsiortornissamut aqqutissiuussineq 

pikkoriffigineeqarnerusariaqartoq, oqaluttarfik manna atorlugu partiinut kaammattuuterpassuit, 

ATASSUT-miit partiit apuussortarpagut. Naatsumik nassuiaateqassaguma, aningaasarsiornitta 

pitsaanerusinnaanerigaluanik, partii IA akisussaaqataanerat taanngitsoorusunngilara.   

 

Politikkerit  qinersisartullumi nalunngeqqissaarpaat, suliffissanik aningaasarsiorfissanillu nutaanik  

aallartitsisarusuttut aqqutissiuutinngikkutsigit, nunatta aningaasarsiornera ilorraap tungaanut 

aallarnavianngitsoq. ATASSUT-miit oqaatigeqqillarput, aningaasaleerusussuseq iluaqutigalugu, 

nunatta iluani avataaniillu inerisartigu pilerinarsarlugu, taava nunaqavissut siunissami namminneq 

aningaasaliisinnaanerat aningaasallu nunatsinni kaaviiaartinneqarnissaannut aqqutissiuussissaagut. 

 

Ukiuni kingullerni politikkikkut,  aatsitassarsiorneq pillugu sakkortuumik aporaaffiusumillu royalty 

il.il.oqallittarsimanerput ilumoorpoq. Nalunngilarpulli aamma uran osv. partiit kikkuniit qanoq 

isumaqarfigineqarnera aatsitassarsiorusuttuniillu oqallinnermut assut initusimasoq. Qujanaqaaq 

pinnersaasiassanik Rubiin-inik iluaquteqarneq Qeqertarsuatsiaat eqqaani aallartittoqalersoq kiisalu 

aappagu ukiakkut 2016 Kangerlussuup nunataani aatsitassarsiorfimmik akuersissuteqartoqassappat 

suliffippaalussuit aningaasarsiorfissallu pilersinneqassapput.  

 

Nalunngilarput Nunatta kitaani tunumilu aatsitassarsiorfiusinnaasut misissuiffigineqareersut 

isumalluarnaqisullu arlalissuusut. ATASSUT-miilli ersarissarusupparput, aatsitassarsiorfinnik 

piiaasoqalersinnaanera suna tamaat akigalugu ingerlasoqarnissaa kissaatiginnginnatsigu. Inuit 

peqqissusaannut akornutaanngitsumik pinngortitallu mingutsinneqannginnissaanik siunertaqartumik 

politikki sallerpaajutinneqartariaqarmat. Teknikkikkut ineriartorneq iluaqutigalugu pisuussutitsinnik 

uumaatsunik nunatsinni ujarlerneq qangarniit pisariinneroqisumik ineriartorfiuvoq, ujarlernerit 

misissuerusunnerillu unitsinnaveersaartariaqarpagut. 

 

Sanaartorneq eqqarsaatigalugu kommuunet nunaqavissullu suliffeqarfiutaat peqatigilluinnarlugit 

pilersaarusiorneqartariaqarput. Nunatsinni inissiarpassuit kingornussimasagut amerlaqisut 

pisoqalisimasut isaterneqanngikkunik nutarterneqartariaqarput, iluarsartuussinerit nutaanillu 

sanaartorneq kiisalu namminerisaminnik illutaarusuttunut aningaasaleeqatigiittarnerit 

ingerlaannartariaqarput. Pilersaarusiorluaraanni ajornanngilaq illoqarfinni nunaqarfinnilu, 

suliffeqarfiit nunaqavissullu atorlugit ukiorpassuarni suliassaqaannarsinnaanerat 

aqqutissiuutissallugit. 

 

Siunnersuuteqartup nunalerineq takornariartitsinerlu ilanngunneqartariaqartut oqaatigaa. Soorunami 

qularutissaanngilaq partiit tamavitta qulaani eqqartorneqartut pillugit politikkeqarpugut, ilami 

ukiorpassuanngortuni politikkikkut oqallittarnitsinni aamma ATASSUT-miit isummersorfigalugillu 

tunuarsimaartanngeqaagut. Naak partiit ilaasa ataatsimiititaliarsuarnik kommision-inik osv. 

pilersitsinissaq pingaarnerutittaraat, assingulluinnartunik saqqummiussuisoqaleraangat ATASSUT-

miit ilaatigut isummersuutigisartakkatsinnut kinguarsaataannartut  isumaqarfiginartarput. 

 

Atugassarititaasut patajaatsuut qanoq ittut siunissami atuutsinneqassanersumut tullianullu 

pisuussutit uumassusillit uumaatsullu qanoq akileraarusersorneqassappat/akitsuusersorneqassappat 

apeqqutigineqartumut ATASSUT-miit isumaqarpugut, qulaani oqariartuutigisagut 

innersuussutigalugit politikkikkut isumaqatigiissinnaaneq anguneqartariaqalersoq. 

Suliffeqarfiit pisortanit pigineqartut sorliit namminersortunit ingerlanneqalissanersut apeqqutinut 

oqaatigissavarput, aalisakkanik tunisassiorfitsigut illoqarfinni nunaqarfinnilu matuneqartarlutillu 

pisortaniit tigoqqinneqartarneri takussutissaqarluarmat. Niuillaqqissuseq tigusisussallu siunissamut 

aningaasaliiniarnera pilersaarusiorluarnissaq siunnersorluarneqarnissarlu 

avaqqunneqarssinnaanngilaq,  pisortat pigisaanni niueqatigisaq aallartisartoq unammillernissaanut 

aporfissalersuissanngilaq. 

 

Inuussutissarsiutit nutaanut aningaasaleerusussuseq qanoq qaffassarneqassanersoq pillugu 

ATASSUT-miit qulaani oqariartuutigisagut innersuutiinnarsinnaagaluarlugit taamaattoq 

taanngitsoorusunngilarput, ESU-mut assingusumik aningaasaateqarfimmik pilersitseqqinneq 

avaqqunneqarsinnaanngilaq. Aalisarnermi nunamilu suliffinnik pilersitsiortorneq kingumut 

aningaasaliinerusussaavoq taarsigassarsiat akiliuteqartarnerisigut aningaasat kaaviiaartinneqarnerat.  

 

ATASSUT-miit ukiut arlerpagut taamatut anguniagaqarluta mannalu tikillugu suli angunagu. 

Inatsisartuni partiit tamakkiisumik tapersersorutsigut, inuussutissarsiornikkut qaamasumut 

ingerlanitsigut ingerlaleqqinnissamullu aqqutissiuusseqataassaasi. 

 

Taakkuupput apeqquteqaat aallaavigalugu oqallisissiamut ATASSUT-miit oqaatigiumasagut.  

 

       

  


